Монгол Улсын Их Хурлын Ээлжит намрын чуулганы Хууль зүйн байнгын хорооны 2013 оны 01 дүгээр сарын 22-ны өдөр (Мягмар гариг)-ийн хуралдаан 09 цаг 30 минутад Төрийн ордны “А” танхимд эхлэв.

Хуралдаан даргалагч, Улсын Их Хурлын дэд дарга С.Баярцогт ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 19 гишүүнээс 13 гишүүн ирж, 68,4 хувийн ирцтэй байв. 

Чөлөөтэй:  Х.Баттулга, Л.Болд, Д.Оюунхорол, С.Эрдэнэ, Ө.Энхтүвшин;
Өвчтэй:  Ш.Түвдэндорж;

Нэг. Шүүх байгуулах тухай хуулийн /Шинэчилсэн найруулга/ болон “Шүүгчийн орон тоо батлах тухай” Улсын Их Хурлын тогтоолын төслүүд /эцсийн хэлэлцүүлэг/
Хэлэлцэж буй асуудалтай холбогдуулан Улсын дээд шүүхийн Захиргааны хэргийн танхимын тэргүүн шүүгч О.Зандраа, Шүүхийн ерөнхий зөвлөлийн Гүйцэтгэх нарийн бичгийн дарга Н.Ганбаяр, Захиргаа удирдлагын газрын хэлтсийн дарга С.Энхбаяр, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Ш.Хишигсүрэн, Хууль зүйн байнгын хорооны зөвлөх Б.Баасандорж нарын бүрэлдэхүүнтэй ажлын хэсэг байлцав.

Ажлын хэсгийн санал, дүгнэлтийг Улсын Их Хурлын гишүүн Ж.Батзандан танилцууллаа.

Төсөлтэй холбогдуулан Улсын Их Хурлын гишүүн Л.Цогийн тавьсан асуултад Улсын дээд шүүхийн Захиргааны хэргийн танхимын тэргүүн шүүгч О.Зандраа хариулж, тайлбар хийв.

Улсын Их Хурлын гишүүн Р.Бурмаа, Х.Болорчулуун нар зарчмын зөрүүтэй санал гаргасан болно.

С.Баярцогт: - 1.Шүүх байгуулах тухай хуулийн хүчин төгөлдөр болох хугацааг ажлын хэсэг 2013 оны 4 дүгээр сарын 15-ны өдөр гэж тогтооё гэсэн саналыг дэмжиж байгаа гишүүд гараа өргөнө үү.

Зөвшөөрсөн:                      9

Татгалзсан:
             1

Бүгд:
             10

Гишүүдийн олонхийн саналаар дэмжигдлээ.

2.Хуулийн төслийн “иргэний хэргийн дав заалдах 4 дүгээр шүүхийн болон эрүүгийн хэргийн давж заалдах шатны 4 дүгээр шүүхийн нутаг дэвсгэрийн харьяалалд Төв аймгийн Эрдэнэсант сумыг нэмэх” гэсэн саналыг дэмжиж байгаа гишүүд гараа өргөнө үү.

Зөвшөөрсөн:                     10

Татгалзсан:
             1

Бүгд:
             11

Гишүүдийн олонхийн саналаар дэмжигдлээ.

3.Хуулийн төслийн “сум дундын 6 дугаар шүүхийн нутаг дэвсгэрийн харьяалалд Дундговь аймгийн Баянжаргалан, Цагаандэлгэр сумдыг нэмэх” гэсэн  саналыг дэмжиж байгаа гишүүд гараа өргөнө үү. 

Зөвшөөрсөн:                     10

Татгалзсан:
              1

Бүгд:
             11

Гишүүдийн олонхийн саналаар дэмжигдлээ.

4.Тогтоолын төслийн 2 дугаар хавсралтын захиргааны хэргийн анхан шатны 6 дугаар шүүх Дархан-Уул аймаг болон /захиргааны хэргийн анхан шатны 11 дүгээр шүүх /Орхон аймаг/ орон тоог Ерөнхий шүүгч тус бүр 1, шүүгч тус бүр 4” гэж өөрчлөх саналыг дэмжиж байгаа гишүүд гараа өргөнө үү. 

Зөвшөөрсөн:                     10

Татгалзсан:
             1

Бүгд:
             11

Гишүүдийн олонхийн саналаар дэмжигдлээ.

5.Улсын Их Хурлын гишүүн Р.Бурмаа, Х.Болорчулуун нарын гаргасан “Хэнтий, Дорнод, Сүхбаатар аймгийн эрүү, иргэний хэргийн давж заалдах шатны 1 дүгээр шүүх нь Дорнод аймгийн Хэрлэн суманд байрлах” гэсэн зарчмын зөрүүтэй саналыг дэмжиж байгаа гишүүд гараа өргөнө үү.

Зөвшөөрсөн:                      8

Татгалзсан:
             3

Бүгд:
             11

Гишүүдийн гуравны хоёрын саналаар дэмжигдлээ.
Байнгын хорооноос гарах санал, дүгнэлтийг нэгдсэн хуралдаанд Улсын Их Хурлын гишүүн Р.Гончигдорж танилцуулахаар тогтов.

Уг асуудлыг 09 цаг 45 минутад хэлэлцэж дуусав.

Хоёр. Хаягжуулалтын тухай, Нийслэлийн эрх зүйн байдлын тухай хуульд өөрчлөлт оруулах тухай хуулийн төслүүд /хэлэлцэх эсэх/
Хэлэлцэж буй асуудалтай холбогдуулан Улсын Их Хурлын гишүүн, Монгол Улсын сайд, Засгийн газрын Хэрэг эрхлэх газрын дарга Ч.Сайханбилэг, тус газрын Хууль, эрх зүйн газрын дарга Д.Мөнх-Эрдэнэ, Газрын харилцаа, геодези, зураг зүйн газрын даргын үүргийг түр орлон гүйцэтгэгч А.Хүрэлшагай, Улсын бүртгэлийн ерөнхий газрын даргын үүргийг түр орлон гүйцэтгэгч Ц.Пүрэвдорж, тус газрын Мэдээлэл технологийн газрын орлогч дарга Б.Чимэддорж, Бүртгэлийн газрын орлогч дарга Г.Цэцгээ, Улсын Их Хурлын Хууль зүйн байнгын хорооны зөвлөх Б.Баасандорж нарын бүрэлдэхүүнтэй ажлын хэсэг байлцав.

Хууль санаачлагчийн илтгэлийг Улсын Их Хурлын гишүүн, Монгол Улсын сайд, Засгийн газрын Хэрэг эрхлэх газрын дарга Ч.Сайханбилэг танилцууллаа.
Илтгэлтэй холбогдуулан Улсын Их Хурлын гишүүн Д.Лүндээжанцан, Л.Цог нарын тавьсан асуултад Улсын Их Хурлын гишүүн, Монгол Улсын сайд, Засгийн газрын Хэрэг эрхлэх газрын дарга Ч.Сайханбилэг, Газрын харилцаа, геодези, зураг зүйн газрын даргын үүргийг түр орлон гүйцэтгэгч А.Хүрэлшагай нар хариулж, тайлбар хийв.

Улсын Их Хурлын гишүүн Д.Лүндээжанцан, Ц.Оюунбаатар, Л.Цог, Ч.Сайханбилэг нар санал хэлсэн болно.
С.Баярцогт: - Хаягжуулалтын тухай, Нийслэлийн эрх зүйн байдлын тухай хуульд өөрчлөлт оруулах тухай хуулийн төслүүдийн хэлэлцэх эсэхийг чуулганы нэгдсэн хуралдаанаар хэлэлцүүлэх нь зүйтэй гэсэн саналыг дэмжиж байгаа гишүүд гараа өргөнө үү.
Зөвшөөрсөн:                     13
Татгалзсан:
              0
Бүгд:
             13
Гишүүдийн олонхийн саналаар дэмжигдлээ.
Уг хуулийн ажлын хэсгийн ахлагчаар Улсын Их Хурлын гишүүн Ц.Оюунбаатарыг томилохыг гишүүдийн олонхи дэмжлээ.

Хуралдаан 10 цаг 20 минутад өндөрлөв.

Тэмдэглэлтэй танилцсан:
ХУУЛЬ ЗҮЙН БАЙНГЫН 


ХОРООНЫ ДАРГА

   Ш.ТҮВДЭНДОРЖ
Тэмдэглэл хөтөлсөн:
ХУРАЛДААНЫ ТЭМДЭГЛЭЛ 

           ХӨТЛӨГЧ



                                                 М.НОМИНДУЛАМ
МОНГОЛ УЛСЫН ИХ ХУРЛЫН ЭЭЛЖИТ НАМРЫН ЧУУЛГАНЫ ХУУЛЬ ЗҮЙН БАЙНГЫН ХОРООНЫ 2013 ОНЫ 01 ДҮГЭЭР САРЫН 22-НЫ 
ӨДӨР (МЯГМАР ГАРИГ)-ИЙН ХУРАЛДААНЫ 
ДЭЛГЭРЭНГҮЙ ТЭМДЭГЛЭЛ
Хуралдаан 9 цаг 30 минутад эхлэв.


С.Баярцогт: - Хууль зүйн байнгын хорооны гишүүдийн энэ өглөөний мэндийг хүргэе. Ирвэл зохих 19 гишүүнээс 10 гишүүн ирсэн байна. Ингээд хурлаа эхэлье. Өнөөдрийн хэлэлцэх асуудлын талаар та бүхэнд танилцуулъя. 

Нэг. Шүүх байгуулах тухай хуулийн /Шинэчилсэн найруулга/ болон “Шүүгчийн орон тоо батлах тухай” Улсын Их Хурлын тогтоолын төслийн /эцсийн хэлэлцүүлэг/ 
Хоёр. Хаягжуулалтын тухай, Нийслэлийн эрх зүйн байдлын тухай хуульд өөрчлөлт оруулах тухай хуулийн төслүүд /хэлэлцэх эсэх/ гэсэн ийм 2 асуудал байна. 

Ингээд хэлэлцэх асуудлын талаар саналтай гишүүн байна уу? Байхгүй бол хэлэлцэх асуудлаа баталъя. 
Нэг. Шүүх байгуулах тухай хуулийн /Шинэчилсэн найруулга/ болон “Шүүгчийн орон тоо батлах тухай” Улсын Их Хурлын тогтоолын төслүүд /эцсийн хэлэлцүүлэг/
Шүүх байгуулах тухай хуулийн /Шинэчилсэн найруулга/ болон “Шүүгчийн орон тоо батлах тухай” Улсын Их Хурлын тогтоолын төслийн эцсийн хэлэлцүүлгийг явуулж эхэлье. 

Монгол Улсын чуулганы хуралдааны дэгийн тухай хуулийн 23 дугаар зүйлд заасны дагуу нэгдсэн хуралдааны хэлэлцүүлгээр олонхийн дэмжлэг авсан саналыг төсөлд нэмж тусган эцсийн хувилбарыг бол гишүүдэд тараасан байгаа.  Шүүх байгуулах тухай хуулийн /Шинэчилсэн найруулга/ болон “Шүүгчийн орон тоо батлах тухай” Улсын Их Хурлын тогтоолын төслийн эцсийн хэлэлцүүлэгт бэлтгэсэн тухай танилцуулгыг ажлын хэсгийн гишүүн Ж.Батзандан танилцуулна. Ж.Батзандан гишүүнийг танилцуулахын өмнө би ажлын хэсгийг танилцуулъя. Шүүх байгуулах тухай хуулийн /Шинэчилсэн найруулга/ болон “Шүүгчийн орон тоо батлах тухай” Улсын Их Хурлын тогтоолын төслийн эцсийн хэлэлцүүлгийн Байнгын хорооны хуралдаанд ажлын хэсэг О.Зандраа Улсын дээд шүүхийн Захиргааны хэргийн танхимын тэргүүн шүүгч, Н.Ганбаяр Шүүхийн ерөнхий зөвлөлийн Гүйцэтгэх нарийн бичгийн дарга нар оролцож байна. За Ж.Батзандан гишүүн. 


Ж.Батзандан: - Байнгын хорооны дарга, эрхэм гишүүд ээ,


Шүүх байгуулах тухай хуулийн /Шинэчилсэн найруулга/-ын болон “Шүүгчийн орон тоо батлах тухай” Улсын Их Хурлын тогтоолын төслийн анхны хэлэлцүүлгийг Улсын Их Хурлын чуулганы нэгдсэн хуралдаанаар 2013 оны 01 дүгээр сарын 16 өдөр хэлэлцээд эцсийн хэлэлцүүлэгт бэлтгүүлэхээр Хууль зүйн байнгын хороонд шилжүүлсэн билээ.


Хууль зүйн байнгын хорооны ажлын хэсэг 2013 оны 01 дүгээр сарын 22-ны өдрийн хуралдаанаараа дээрх хуулийн төслүүдийн эцсийн хэлэлцүүлгийг хийх бэлтгэлийг ханган дараах танилцуулгыг Хууль зүйн байнгын хорооны хуралдаанд танилцуулж байна. Үүнд:


1.Чуулганы нэгдсэн хуралдааны анхны хэлэлцүүлгээр санал хурааж шийдвэрлэсэн асуудлыг хуулийн төсөлд бүрэн тусгаж, эцсийн хэлэлцүүлэгт бэлтгэсэн хувилбарыг боловсрууллаа. Тухайлбал нутаг дэвсгэрийн ойр дөт байдал, хүн амын нягтаршил, хэргийн ачаалал зэргийг харгалзан Хэнтий, Дорнод, Сүхбаатар аймгийн эрүү, иргэний хэргийн давж заалдах шатны нэгдүгээр шүүх Хэнтий аймгийн Хэрлэн суманд байрлахаар, Дорноговь аймгийн Иххэт сумыг сум дундын 29 дүгээр шүүхийн харьяалалд, Дорноговь аймгийн Айраг, Даланжаргалан сумдыг сум дундын 6 дугаар шүүхийн харьяалалд тус тус шилжүүлэхээр төсөлд тусгалаа. Түүнчлэн хуулийн төсөлд Хөвсгөл аймагт  эрүү, иргэний хэргийн давж заалдах шатны шүүх шинээр байгуулах, үүнтэй холбогдуулан Хөвсгөл аймагт эрүү, иргэний хэргийн давж заалдах шатны шүүх тус бүр Ерөнхий шүүгч 1, шүүгчид 8 байхаар орон тоог нь тогтоолоо. Мөн захиргааны хэргийн анхан шатны 4 дүгээр шүүх Булган аймгийг сум дундын 12 дугаар.. аймаг, сум дундын 15 дугаар шүүхийг сум дундын 7 дугаар шүүх Дархан-Уул аймагтай тус тус нэгтгэлээ. 


2.Хуулийн төслийн нэр томъёог 2012 оны 03 дугаар сарын 17-ны өдөр батлагдсан Шүүх байгуулах тухай хуультай нийцүүлж жигдлэн зүйл, заалтын зарим дугаар болон захиргааны хэргийн анхан шатны шүүхүүдийн дугаарыг өөрчилж, найруулгын шинжтэй зарим засварыг хийсэн болно. Тухайлбал хуулийн төсөлд эрүү, иргэний хэргийн давж заалдах шатны 2 дугаар шүүхийн нутаг дэвсгэрийн харьяалалд Дундговь аймгийн Баянжаргалан, Цагаандэлгэр сумдыг харьяалуулсан тул иргэний болон эрүүгийн хэргийн давж заалдах шатны 3 дугаар шүүхийн нутаг дэвсгэрийн харьяаллыг тодотгох зорилгоор Дундговь аймгийн Баянжаргалан, Цагаандэлгэр сумдаас бусад засаг захиргааны нэгжийг гэж тусгалаа. 

3.Хууль зүйн байнгын хорооны хуралдаанаас төслийн анхны хэлэлцүүлгээс санал хурааж шийдвэрлэсэн зарим зүйл, заалтыг тодорхой болгох, хуулийн зүйл, заалтын дотоод уялдааг хангах, бусад хуулиудтай нийцүүлэх шаардлагын дагуу Монгол Улсын Их Хурлын чуулганы хуралдааны дэгийн тухай хуулийн 23.2.2-т заасныг үндэслэн Хууль зүйн байнгын хорооны хуралдаанд дараах саналыг танилцуулж байна. Үүнд:

1.Хуулийн төслийн иргэний хэргийн давж заалдах шатны 4 дүгээр шүүхийн болон эрүүгийн хэргийн давж заалдах шатны 4 дүгээр шүүхийн нутаг дэвсгэрийн харьяалалд Төв аймгийн Эрдэнэсант сумыг нэмэх, 2.хуулийн төслийн сум дундын 6 дугаар шүүхийн нутаг дэвсгэрийн харьяалалд Дундговь аймгийн Цагаандэлгэр,  Баянжаргалан сумдыг нэмэх, 3.Тогтоолын төслийн 2 дугаар хавсралт нь захиргааны хэргийн анхан шатны 6 дугаар шүүх Дархан-Уул аймаг болон захиргааны хэргийн анхан шатны 11 дүгээр шүүх Орхон аймгийн орон  тоог Ерөнхий шүүгч тус бүр 1, шүүгч тус бүр 4 гэж өөрчлөх, 4.Шүүх байгуулах тухай хуулийн хүчин төгөлдөр болох хугацааг 2013 оны 04 дүгээр сарын 15 гэж тогтоох зэрэг болно. 

С.Баярцогт: - Ж.Батзандан гишүүнд баярлалаа. Ажлын хэсгийн санал дүгнэлттэй холбогдуулан мөн хууль, тогтоолын төсөлтэй холбогдуулан санал хэлэх гишүүд байна уу? Р.Бурмаа гишүүн, Х.Болорчулуун гишүүн. За Р.Бурмаа гишүүн.


Р.Бурмаа: - Х.Болорчулуун гишүүн бид 2 адилхан л юм ярих байх. Нэмж дараа нь хэлчих үү тиймээ? Би тэр анх төсөл дээр орж ирснээрээ Хэнтий, Дорнод, Сүхбаатар аймгийн эрүү, иргэний хэргийн давж заалдах шатны нэгдүгээр шүүх нь Дорнод аймгийн Хэрлэн суманд байхаар байсан юм. Тэгээд энэ дээр Хэнтий аймгийн Хэрлэн сум гэсэн байна л даа. Эргүүлж энэ тухай асуудлыг ярьж санал хураалт явуулж өгөөч гэсэн хүсэлтийг гаргаж байгаа юм. Яагаад бас энэ Хэнтий гэдгийг авсан юм бэ? Хүн амын нягтаршил, хэргийн ачаалал гэдгээрээ байх юм бол яах аргагүй Дорнод байгаа юм. 


С.Баярцогт: - Р.Бурмаа гишүүн, Х.Болорчулуун гишүүн.


Х.Болорчулуун: - За Дорнод аймгийн Чойбалсанд байна гэж анх явж байсан. Түрүүчийн хуралдаан дээр би байгаагүй юм, гадагшаа явж байгаад оролцоогүй юм. Гэтэл энд Хэнтийн Өндөрхаанд давж заалдах шатны шүүх нь байхаар явагдаж байна. Энд бас үндэслэл хэлье. Дорнод аймгийн хувьд бас Дархан, Эрдэнэбат, Чойбалсан гээд хотын зэрэглэлтэй хот гэж явдаг Чойбалсан нь бол. Бусад аймгийн төвүүдээс өөр, газрын эзэмшилтийн үнийн хувьд ч өөр, газар нь хотын зэрэглэлтэй явдаг. Түүнээс гадна Дорнод аймгийн хувьд Хэнтий, Сүхбаатар аймгаас аль алинаас нь 13-18 мянган хүнээр илүү байдаг. Дорнод аймгийн төв 44 мянган хүн амьдардаг, Хэнтий аймгийн Өндөрхаанд 19 мянган хүн амьдардаг. Түүнээс гадна Дорнод Баруун-Урт Сүхбаатарын төв хоёрын хооронд 180 километр, Хэнтий Баруун-Уртын хооронд 245 километр, түүнээс гадна хүн амынх нь тоонд ордоггүй ч гэсэн 5 том цэргийн ангитай, хилийн 4 цэргийн анги байна, нэг ардын арми байна. Зүүнбаянгийн мотобуудлагын анги тэр чигээрээ Дорнод руу нүүж очсон. Ингээд 5 том цэргийн ангитай мөн 5 хилийн боомттой Хэнтийг бодвол. Тэгэхээр хилийн маргаантай холбоотой зөрчил хэрэг гаралт бол хамаагүй илүү. Нэг хэсэг иргэний хэргийн 40 хувьд хүрч байсан гэж байна. Тэгэхээр аль ч талаа бодсон, газар зүйн байрлалаа ч бодсон, цаашдаа бид нар өнөөдөр үгүй ч гэсэн Сайншанд-Баруун-Урт-Чойбалсаны төмөр зам ашиглалтад орох нь мэдээж. Төмөр замаар 2 цаг яваад асуудлаа шийдчихээд Сүхбаатарын Баруун-Уртынхан хүрээд ирнэ. Түүнээс гадна Сүхбаатарын Эрдэнэцагаан, Дорнодын Халх гол, Матад, Эрээнцав зэрэг суманд  600-700 километр Өндөрхаанд талдаа явж байж 2 талдаа бол 1200-1300 километр явж байж асуудлаа шийдүүлэх нь. Хэнтий аймгийн хувьд бол асуудалгүй. Наад талынх нь сумд нь Багануур руугаа орчихож байгаа. Тэгээд цаашаагаа бол Дорнод руугаа орох ийм бүрэн боломжтой. Түүнээс гадна ер нь 40 жил баруун хязгаар Ховдыг, зүүн хязгаар Чойбалсанг бол бодлоготойгоор хөгжүүлж ирсэн. Гэтэл энэ бол зөвхөн 2 хүний лоббигоор төрийн бодлого байхгүйгээр ингэж асуудал шийдэгдэх гэж байна. Энэ бол харамсалтай байна. Тэгэхдээ энэ дээр гишүүд анхаарч, асуудлыг хэлэлцэнэ гэж бодож байна даа. За баярлалаа.


С.Баярцогт: - Р.Бурмаа гишүүн, Х.Болорчулуун гишүүн нар саналаа хэллээ. 


Л.Цог: - Асуулт дуусчихсан уу?


С.Баярцогт: - Санал хэлж байна. Асуулт байхгүй. 

Л.Цог: - Эхлээд асуулт, сүүлд нь санал орох дараалалтай шүү дээ

С.Баярцогт: - Би нөгөө эцсийн хэлэлцүүлэгт бэлтгэсэн ажлын хэсгийн дүгнэлтийг уншсаны дараагаар үүнтэй холбогдуулж асуулт байна уу? гэж. Санал хэлэх гишүүд бол зарчмын зөрүүтэй саналынхаа бичиг дээр бичээд, тэрийгээ тайлбарлаж хэлэх ёстой байхгүй юу. За Л.Цог гишүүн асууя.

Л.Цог: - Би гарч яваад, уучлаарай. Ханиагаад болж өгдөггүй, гарч яваад хоцорсон байна даа. Би шүүхээс асуумаар байгаа юм. Энэ ачааллыг хармаар байгаа байхгүй юу. Дорнод, Хэнтийн ачааллыг хэргийн байдлыг хэлж өгөхгүй юу? 

С.Баярцогт: - О.Зандраа шүүгч.

О.Зандраа: - За Байнгын хорооны эрхэм гишүүд та бүхний энэ өдрийн амгаланг айлтгая. Дорнод, Хэнтий аймгийн хувьд бол ер нь бүсчилсэн хөгжлийн үзэл баримтлалаараа дагнасан шүүх байгуулахыг бол шүүгчид бол зөвшөөрч байгаа. Зүгээр бүсийн төв хаана байх вэ гэдэг дээр өөрөө өөрийнхөө нутаг дэвсгэр дээр байна гэсэн ийм маргаан байдаг юм байна лээ. Дорнод, Хэнтийгийн хувьд бол ажлын хэсгээс бол Дорнод гэж оруулсан. Байнгын хороо дээр ирээд Хэнтий болж өөрчлөгдсөн юм. Ажлын хэсгээс Ерөнхий зөвлөл рүү оруулахад бол ерөөсөө бүсийг төвийг Дорнодоор биш Хэнтийгээр байгуулна гэж Б.Бат-Эрдэнэ аварга санал гаргаад, ингээд олонхийн санал авснаар Дорнод Хэнтийн болж өөрчлөгдсөн. Энэ бүсийн төв нь Дорнодоороо Байнгын хорооны хуралдаанд оролцсон гишүүдийн дийлэнх олонхиор Дорнод бүсийн төвөөр тогтоогдоод явсан. Л.Цог гишүүний асуултад хариулъя. Дорнод аймаг 75 мянган хүн амтай, 2009 онд 82 хэрэг, 2010 онд 89 хэрэг, 2011 онд 97 хэрэг, нийт 268 хэрэг шийдсэн. Нэг шүүгчид 24 хэрэг оногддог. Одоо 5 шүүгч ажиллаж байгаа. Сүхбаатар аймаг 55 мянган хүн амтай, 2009 онд 40 хэрэг шийдсэн, 2010 онд 47 хэрэг шийдсэн, 2011 онд 44 хэрэг шийдсэн, нийт 131 хэрэг шийдсэн, нэг шүүгчид 9 хэрэг оногдож байгаа. Одоо Сүхбаатар аймгийн давж заалдах шатны шүүхэд 4 шүүгч ажиллаж байгаа. Хэнтий аймаг 70 мянган хүн амтай, 2009 онд 100 хэрэг шийдсэн, 2010 онд 89 хэрэг шийдсэн, 2011 онд 98 хэрэг шийдсэн, сүүлийн 3 жилийн дунджаар нь 284 хэрэг шийдсэн байдаг. Ингээд нэг шүүгчид 25 хэрэг оногддог, Хэнтий аймгийн давж заалдах шатны шүүхэд одоогийн байдлаар 4 шүүгч ажиллаж байгаа, баярлалаа.

С.Баярцогт: - За баярлалаа. Манайхан Р.Бурмаа, Х.Болорчулуун гишүүн 2 бол асуудлыг ойлгож байгаа байх тиймээ, хууль санаачлагчид Дорнод гэж өргөн барьсан шүү дээ. Хэлэлцүүлэг бол тэгж явагдсан. Нэгдүгээр хэлэлцүүлгийн явцад энд байсан гишүүдээс ажлын хэсэг дээр Б.Бат-Эрдэнэ гишүүн санал гаргаад олонхийн дэмжлэг авчихсан. Одоо та хоёр санал гаргаад гуравны хоёроор дэмжигдэж байж энэ чинь өөрчлөгдөнө. Чуулган дээр бол олонхиороо явна. Хэрвээ гуравны хоёрын дэмжлэг авчихвал ийм л зүйл байгаа юм. Тэгэхээр та хоёр зарчмын зөрүүтэй саналаа бичээд хураалгачих. Өөр асуулт байхгүй бол сая Ж.Батзандан гишүүний танилцуулсан ажлын хэсгийн дүгнэлттэй холбогдуулж 4 зарчмын зөрүүтэй санал байгаа юм байна. Энэ саналаа хураалгаж эхэлье. 

1.Шүүх байгуулах тухай хуулийн хүчин төгөлдөр болох хугацааг ажлын хэсэг 2013 оны 4 дүгээр сарын 15-ны өдөр гэж тогтооё гэсэн санал оруулж байна. Энэ саналыг дэмжиж байгаа гишүүд гараа өргөнө үү? 

10-аас 9.

За баярлалаа. Дэмжигдэж байна.

2.Хуулийн төслийн “иргэний хэргийн давж заалдах 4 дүгээр шүүхийн болон эрүүгийн хэргийн давж заалдах шатны 4 дүгээр шүүхийн нутаг дэвсгэрийн харьяалалд Төв аймгийн Эрдэнэсант сумыг нэмэх” гэсэн санал байна. Энэ саналыг дэмжиж байгаа гишүүд гараа өргөнө үү? 

11-ээс 10.

Ажлын хэсэг бол 4 дээрээ Эрдэнэсантыг нэмье гэдэг санал оруулж ирсэн юм.

3.Хуулийн төслийн “сум дундын 6 дугаар шүүхийн нутаг дэвсгэрийн харьяалалд Дундговь аймгийн Баянжаргалан, Цагаандэлгэр сумдыг нэмэх” гэсэн саналыг оруулсан байна. Энэ саналыг дэмжиж байгаа гишүүд гараа өргөнө үү? 

11-ээс 10.

4.Тогтоолын төслийн “2 дугаар хавсралтын захиргааны хэргийн анхан шатны 6 дугаар шүүх Дархан-Уул аймаг болон /захиргааны хэргийн анхан шатны 11 дүгээр шүүх /Орхон аймаг/ орон тоог Ерөнхий шүүгч тус бүр 1, шүүгч тус бүр 4” гэж өөрчлөх саналыг ажлын хэсгээс оруулсан байна. Энэ саналыг дэмжиж байгаа гишүүд гараа өргөнө үү? 

11-ээс 10.

Ажлын хэсгийн 4 санал дэмжигдлээ. Улсын Их Хурлын гишүүн Р.Бурмаа, Х.Болорчулуун нарын зарчмын зөрүүтэй саналын томъёоллыг уншиж танилцуулъя. Хэнтий, Дорнод, Сүхбаатар аймгийн эрүү, иргэний хэргийн давж заалдах шатны 1 дүгээр шүүх нь Дорнод аймгийн Хэрлэн суманд байрлахаар гэсэн ийм саналыг оруулж байгаа юм байна. Энэ саналыг дэмжиж байгаа гишүүд гараа өргөнө үү? 

11-ээс 8.

За  11-ээс 8 гэдэг чинь гуравны хоёр болж байна уу тиймээ, гуравны хоёрын дэмжлэг авсан учраас Хэнтий аймгийн Өндөрхааныг Дорнод аймгийн Хэрлэн сум болгож өөрчлөхөөр болж байна. Ажлын ачааллын хувьд бол манай шүүхийнхэн энэ санал нь зөв биз дээ? Угаасаа хууль санаачлагч ингэж оруулсан, ажлын хэсэг дээр ч ингэж байсан тиймээ? Одоо чуулган дээр анх хуулийн төсөл бол Дорнодоор байсан байхгүй юу. Байнгын хороон дээр Б.Бат-Эрдэнэ аварга санал гаргаад чуулган дээр олонхи болчихсон юм. Тэгээд нэгдүгээр хэлэлцүүлэг дээр олонхи болчихсон санал дээр Р.Бурмаа, Х.Болорчулуун гишүүн хоёр болохоор анх хууль санаачлагчдын өргөн барьснаар Дорнод болгоё гэдэг санал гаргаад гуравны хоёрын дэмжлэг авчихсан. Б.Бат-Эрдэнэ гишүүн одоо байхгүй байна шүү дээ. Д.Лүндээжанцан гишүүн.

Д.Лүндээжанцан: - Шүүхийн ерөнхий зөвлөлөөс санал ирэхдээ Хэнтий Хэрлэн сум Өндөрхаан буюу Хэрлэн сум. Манай гишүүд Шүүх байгуулах тухай хууль санаачлахдаа Дорнод Чойбалсан Хэрлэн сум гээд, ажлын хэсэг дээр нэгдсэн хуралдаан дээр Б.Бат-Эрдэнэ гишүүн асуулт тавиад, Ерөнхий шүүгч бол бид бол Хэнтий гэж байгаа юм. Энэ гишүүд өргөн барихдаа Дорнод болгочихсон байгаа юм гээд ингээд яриа болсон байхгүй юу. Тэгээд ажлын хэсэг дээр Хэнтийд байгуулах нь зүйтэй гээд санал хураагдаад нэгдүгээр хэлэлцүүлэг хийгдээд явчихсан. Одоо эцсийн хэлэлцүүлэг дээр Р.Бурмаа гишүүн, Х.Болорчулуун гишүүн 2 санал гаргаад гуравны хоёроор тийм үү, болсон процесс энэ. Тэгэхээр манай энэ шүүхийнхэн болохоор энэ ажлын хэсэгт байгаа О.Зандраа энэ тэр юу гэж байна вэ гэхээр буянаараа болог гэсэн байдалтай хариулчихаж байгаа юм. Ерөнхий шүүгч нь болохоор Хэнтийд байх ёстой гэж байгаа юм. Иймэрхүү л үр дүнтэйгээр эцсийн хэлэлцүүлэгт орлоо гэж ингэж ойлгож байна. 

Х.Тэмүүжин: - Ерөнхийдөө жаахан нутгийн фактор нөлөөлөөд байна.

С.Баярцогт: - За санал хураагдаад олонхийн дэмжлэг авсан. Ингээд 2 дугаар хэлэлцүүлэгт бэлтгэх зарчмын зөрүүтэй санал хураагдаж дэмжлээ. Ингээд хуулийн төслөө 2 дугаар хэлэлцүүлэгт бүхэлд нь оруулж хэлэлцүүлье гэсэн саналыг дэмжиж байгаа гишүүд гараа өргөнө үү?

11-ээс 10.

Санал дүгнэлтийг ажлын  хэсгийн ахлагч уншиж, танилцуулах юм байна. Эхний асуудал хэлэлцэж дууслаа, баярлалаа. 

Дараагийн хэлэлцэх асуудалдаа оръё.

Хоёр. Хаягжуулалтын тухай, Нийслэлийн эрх зүйн байдлын тухай хуульд өөрчлөлт оруулах тухай хуулийн төслүүд /хэлэлцэх эсэх/
Хууль санаачлагчийн илтгэлийг Монгол Улсын Засгийн газрын гишүүн, Монгол Улсын сайд, Засгийн газрын Хэрэг эрхлэх газрын дарга Ч.Сайханбилэг танилцуулна. 

Одоо ингээд орж ирж байна. Ажлын хэсэг байгаа юу? Ажлын хэсгийг байраа эзлэхийг хүсэж байна. Ажлын хэсгийг танилцуулъя. Хаягжуулалтын тухай, Нийслэлийн эрх зүйн байдлын тухай хуульд өөрчлөлт оруулах тухай хуулийн төслийн ажлын хэсэг Ч.Сайханбилэг Монгол Улсын сайд, Д.Мөнх-Эрдэнэ Засгийн газрын Хэрэг эрхлэх газрын дарга, Засгийн газрын Хэрэг эрхлэх газрын Хууль, эрх зүйн газрын дарга, А.Хүрэлшагай Газрын харилцаа, геодези, зураг зүйн газрын даргын үүргийг түр орлон гүйцэтгэгч, Ц.Пүрэвдорж Улсын бүртгэлийн ерөнхий газрын даргын үүргийг түр орлон гүйцэтгэгч, Б.Чимэддорж Улсын бүртгэлийн ерөнхий газрын Мэдээлэл технологийн газрын орлогч дарга, Г.Цэцгээ Улсын бүртгэлийн ерөнхий газрын Бүртгэлийн газрын орлогч дарга. Ч.Сайханбилэг сайд. 

Ч.Сайханбилэг: - Эрхэм гишүүдийн энэ өглөөний амар амгаланг айлтгая. 

Хажуу танхимд хуралтай байж байгаад хоцорчихлоо, уучлалт хүсэж байна. Их Хурлын 2012 оны 37 дугаар тогтоолоор баталсан Засгийн газрын 2012-2016 оны үйл ажиллагааны хөтөлбөрт Хаягжилтын шинэчлэлийг хийхээр бид бүхэн бас тусгасан. Энэнийхээ дагуу Засгийн газраас гудамж талбай, үл хөдлөх хөрөнгийг хаягжуулах ажлыг зохион байгуулах эрх зүйн үндсийг бүрдүүлэх зорилгоор хаягжуулалтын тухай хуулийн төслийг боловсруулан танилцуулж байна. Энэ хууль нь бол шинэ хуулийн төсөл. Өмнө нь энэ төрлийн харилцааг зохицуулж байсан ямар нэгэн хууль, эрх зүйн орчин байхгүй байсан. Хуулийн төсөлд хуулийн зорилт, гудамж талбай, үл хөдлөх хөрөнгийг хаягжуулахад баримтлах зарчим, хаягжуулах ажлыг зохион байгуулахтай холбогдох үндсэн зохицуулалтыг тусгасан бөгөөд нарийвчилсан харилцааг нь Засгийн газрын шийдвэрээр зохицуулж байхаар энэ хуулийн төсөлд тусгаж байгаа. Гудамж талбай, үл хөдлөх хөрөнгийг үнэн зөв, энгийн ойлгомжтой, дахин давтагдашгүй байдлаар хаягжуулах нь эргээд өөрөө төрийн үйлчилгээг иргэдэд хүргэх, бизнес эрхлэх орчин нөхцөлийг боловсронгуй болгох зорилгоор төрөөс авч хэрэгжүүлж байгаа бодлого, үйл ажиллагааг үр дүнтэй зохион байгуулахад онцгой ач холбогдолтой гэж үздэг. Иргэдийн эзэмшилд байгаа бүртгэлд хамрагдаагүй хөрөнгийг бүртгэж, эдийн засгийн эргэлтэд оруулах, иргэдийн шилжилт хөдөлгөөний бүртгэлийн тогтолцоог боловсронгуй болгох, шуудангийн болон бусад төрлийн илгээмжийн худалдаа, үйлчилгээ эрхлэгчдийн бизнес эрхлэх боломж нөхцөлийг сайжруулахад хаягжуулалтын шинэчлэл нь чухал нөлөө үзүүлэх юм. Хаягжилтын нэг бүрэлдэхүүн хэсэг болох хаягийн мэдээллийн системийг Улаанбаатар хотод байгуулах зорилгоор 2013-2015 онд 3 тэрбум төгрөг төлөвлөөд байгаа. 2013 онд 500 сая төгрөг улсын төсөвт тусгагдсан байгаа. Шаардлагатай бусад зардлыг нь төсөвт тусгах замаар тухай бүр нь шийдвэрлэж байхаар төлөвлөж байгаа. Хаягжуулалтын тухай хуулийн төсөл нь Монгол Улсын Үндсэн хуультай нийцэж байгаа бөгөөд хуулийн төсөлтэй холбогдуулаад Нийслэлийн эрх зүйн байдлын тухай хуульд өөрчлөлт оруулах хуулийн төслийг хамтатган боловсруулсан. Тийм учраас эдгээр хуулийн төслүүдийг хэлэлцэн дэмжиж өгөхийг та бүхнээс хүсэж байна. 

Анхаарал тавьсанд баярлалаа.

С.Баярцогт: - За Ч.Сайханбилэг сайдад баярлалаа. Хууль санаачлагчаас хуулийн төсөлтэй холбогдуулан асуулт асуух гишүүд нэрээ өгнө үү? Д.Лүндээжанцан гишүүн, Л.Цог гишүүн энэ 2 гишүүнээр тасалчихъя. Д.Лүндээжанцан гишүүн.

Д.Лүндээжанцан: - Хаягжуулалтын тухай хууль орж ирснийг дэмжиж байна. Тэгэхээр би төсөв хэлэлцэж байх үед энэ хаягжуулалтын тухай бас санаа оноогоо хэлж байсан. 500 сая төгрөг тавигдсан байна. Тэрнээс ч бага байсан биз. Тэгэхээр энэ Хаягжуулалтын тухай хууль бол гадаад, дотоодын бид нар жишиг, туршлага их хардаг шүү дээ. Энийг бас ямар зүйлийг харсан бэ? Энэ ажлын хэсгийнхнээс асуумаар байна. Бид бол зөндөө л гадаад, дотоод явж, хотуудаар яваад хаягийг нь бариад, газрын зургийг нь бариад машинтай манай хүмүүс тэнд тийм арга хэмжээнд очно гээд хаягийг нь бариад явж байдаг. Ингээд явж байхад ерөөсөө ZIP код, хаягийн асуудал үнэхээр бас манайх хэзээ нэг ийм түвшинд хүрэх бол гэдэг ийм юм яригддаг байсан шүү дээ. Тэгээд энэ асуудал орж ирж байгаа юм. Тэгэхээр энд бол юутай холбоотой юу? Кадастрын зураглал гаргахаар тэр нөгөө нэг  GPS  билүү энэ тэрийг үүнтэй холбох юм нь юу байдаг юм болоо? Нэгдүгээрт бас танин мэдэхүйн асуулт асууж байгаа юм. Хоёрдугаарт бол энэ 3 зүйлтэй хууль байна л даа, амархан хууль байна л даа харахад. Дутуу, би нөгөө гадаадын жишиг, туршлага харав уу гэдэг нь евро стандарт ч гэдэг юм уу, дутуу юм үлдчихсэн биш биз? Ерөөсөө бид бол их нуршдаг, бүх юмыг зохицуулах гэж оролддог, давхарддаг юм байдаг. Энэ дээр харин дахиад нөгөө хаягжуулалтын тухай  жаахан хууль дээрээ нэмээд яваад байх уу, ер нь энэ гүйцэд зохицуулчих боломж бий юу гэж. Энд нэг том асуудал байгаа юм. Зам, тээврийн яамтай холбогдох байх. Гэлээ гэхдээ манай Геодези, зураг зүйн газартай холбогдоно. Улаанбаатар хот нийслэлийн эрх зүйн хүрээнд яриад байна, аймгийн төв, үл хөдлөх хөрөнгө, байр байшин, байгууллага, үл хөдлөх хөрөнгө эзэмших, ашиглах, өмчлөх харилцаа үүссэн ийм хөрөнгийн хүрээнд хаягжуулалтын асуудал яригдана. Хамгийн хэцүү нэг юм  байна. Замын асуудал гэж тиймээ, энэ хөдөө орон нутагт явж байхад их салаа зам байдаг. Тэгээд юу нь уначихсан байдаг. Энэ дээр бас хотоосоо хөдөө рүү манайх чинь дотоодын аялал жуулчлал хөгжиж байна, 3 салаа зам гараад ирдэг шөнө орой, алинаар нь явах нь мэдэгддэггүй хаяг байдаггүй, машин болгон GPS  байхгүй, монголчуудыг бүгдийг нь GPS тавь гэж албадах арга байдаггүй. Ингээд энэ нэг хаашаа бол хаашаа тэндээс тэнд очиход тэдэн километр гээд ингээд сум заачихсан байдаг. Энэ бол хөдөө орон нутагт бол амин чухал болсон асуудлын нэг байгаа юм. Бензин шатахуун үрэгдэхгүйгээсээ авахуулаад цаг хугацаа хэмнэх маш олон чухал юм байна. Энийг бас хэдийгээр хаягжуулалтын тухай асуудал Улаанбаатар нийслэл төв суурин газар яригдаж байгаа боловч хөдөө орон нутагт ч гэсэн зам харгуй хаягжуулалтын асуудлыг давхар зохицуулах боломж байна уу, үгүй гэдэг ийм асуудал байна. нэр томъёоны тухайд бол хэдэн жижиг сажиг асуудал байгаа юм. Тэрийг бол бас нэг шууд хэлэлцэх эсэхийг нь шийдсэний дараа бас эрхбиш нэгдүгээр хэлэлцүүлэг хийгдэх учраас бол зарим юмнууд тодрох байлгүй. 

Энэ дотор хариуцлагын тогтолцоо гэж юм  ерөөсөө байхгүй байгаа юм. Шаардлагагүй гэж үзэж байна уу? Зохион байгуулахыг нь хийлсэн байна. Жишээ нь гудамж талбай, үл хөдлөх хөрөнгийг хаягжуулах журмыг энэ хуульд нийцүүлэн Засгийн газар батална гээд. Тэр журмандаа нэлээн юм зааж өгөх нь л дээ. Тэгээд манайх бол ингэдэг л дээ. Нэг сайн юм хийчихгүй, ингээд л уван цуван хийгээд, нөгөөдөхөө авч хаяад нөгөө нэг Автотехникийн газрын машины дугаар байдаг билүү тэрэн шиг бизнес хийсэн юм болгочих вий гэж бас болгоомжлол байна. Яг нөгөө гадаадад байдаг тэр стандартаар нь байшин барилгын яг тэд гээд ингээд бид бол малын индексжүүлсэн гээд чихэнд нь ээмэг, бөгж билүү дугаарлаад картын санал оруулна гээд ярьж байсан. Малаа тэгж ярьж байсан одоо ямархуу амжилттай байдаг байгаа юм. Эрхбиш энэ байшин барилга, үл хөдлөх хөрөнгийг бол ханан дээр, хаалга дээр нь юм хадахад болох байхаа гэж. Ингэж бодож байгаа юм. Тэгээд энэ талын хэдэн асуултад хариулт авъя.

С.Баярцогт: - За А.Хүрэлшагай дарга хариулчих. 4 асуулт асуусан. 3 дахийг нь өөрөө нэгдүгээр  хэлэлцүүлгийн явцад бол тэр нэр дээр яригдаж байна. 3 асуултад ажлын хэсэг хариулна шүү. 

А.Хүрэлшагай: - Д.Лүндээжанцан гишүүний асуултад хариулъя. Судалгааг Оросын Холбооны Улс, Европын нэлээн олон улс ялангуяа хуучин социалист системд байж байгаад зах зээлд шилжсэн орнуудын хувьд бол судалгаа хийсэн. Системийн хувьд Америк юм уу, бүр зах зээлийн ардчиллын өвөг болсон тийм улсуудын систем, хуучин социалист системд байж байгаад шилжсэн орнуудын системээс манайхтай ижил төстэй ОХУ болон бусад улсуудынх нь тохиромжтой юм байна лээ. Яагаад вэ гэхээр зан уламжлалаасаа эхлээд нүүдэлчин, суурьшмал иргэн гэдэг хоёроосоо хаягийн систем өвөрмөц ялгаатай үзүүлэлтүүд байдаг юм байна лээ. Хаяг өөрөө байрлалд тулгуурласан мэдээллийн байдаг, өөрөөр хэлбэл координатын системд тулгуурласан объектуудын байршилд хаяг өгөгдөж байгаа учраас энэ бол байрлалд тулгуурлана. Байрлалд тулгуурлана гэдэг  нь өөрөө таны хэлж байгаагаар GPS-ийн системтэй холбоотой. GPS-ийн системээр холбогдоод ирэхээр нөгөө navigation систем буюу иргэн өөрөө аль гудамжаар хаана явж байна, хаашаа очих уу, хэдэн километр зайтай вэ гэдэг энэ зүйлүүд ороод ирнэ. Энэ нь нөгөө төрийн нууцын жагсаалтад орчихсон байр зүйн зургууд хаалттай байгаатай холбоотойгоор энэ тухай асуудлуудыг бид ярьж чадахгүй байгаа юм. Хөдөө орон нутагт мөн адилхан дунд юм уу том масштабын зургийг нийтэд ил болгоод өгөх эрх зүйн зохицуулалт бид нарт байхгүй байгаа учраас тэр хөдөөгийн замын асуудал. Хэрвээ энэ шийдэгдчих юм бол Дархан дээр жишээлбэл орон зайн мэдээллийн дэд бүтцийн суурийг хийж байна. Тэнд бол яг Дарханд байгаа бүх мэдээллийг оруулсан байгаа. Бүх мэдээлэл гэдэг нь замын мэдээлэл орчихсон байгаа. Мөн төрийн үйлчилгээ бусад мэдээллүүд орсон байгаа. Тэгэхээр тэрийг navigation систем хийдэг Оллоо гээд компанид өглөө гэхэд тэднийх иргэдэд үйлчлэх боломжтой болно гэсэн үг гэх мэт ингээд энэ бол болно гэсэн боломжтой. Хариуцлагын тогтолцооны хувьд бол тиймээ, 

Ч.Сайханбилэг: - Хариулъя.

С.Баярцогт: - За А.Хүрэлшагай энэ асуултаа ойлгоод, эхний асуулт бүрэн хариулчих, хоёрдугаар асуулт ийм асуулт асуугаад байна шүү дээ. Хөдөө орон нутгийн зам харилцаа дээр хаяг тавих асуудал энэ хуулиар зохицуулагдах уу, үгүй юу? гэж асуугаад байгаа байхгүй юу. Гуравдугаар асуулт хариуцлагын тогтолцоо Ч.Сайханбилэг сайд.

Ч.Сайханбилэг: - За ер нь бол дахиад тодруулаад хэлэхэд бол энэ хууль зөвхөн хот доторх, нийслэл доторх хаягжилтын асуудал биш, ерөөсөө бас хөдөө орон нутгаа ч гэсэн хамарч байгаа. Яг өгсөн аргачлалаар  зохицуулалтаар айлын өвөлжөө, намаржаа, зуслан бүгд албан ёсны хаягтай болох энэ ажлуудыг зохицуулж байгаа юм. Түрүүн А.Хүрэлшагай даргын хэлж байгаагаар тэр зам дээр бол асуудал нь эргээд бид нар хөгжүүлэлтүүдийг хийх ёстой. Гэхдээ ерөнхий гудамж, зам, талбай гээд ерөнхий хуулийн ойлголт явж байгаа учраас энэ эрх зүйн орчиндоо дараа нь замын тэмдэглэгээнүүд хаягжилтын асуудлыг бол шат дараатай шийдээд явж байх эрх зүйн үндэс нь бүрдэнэ гэж үзэж байгаа юм. Санкцийн хувьд болохоор зэрэг үндсэн энэ ажлыг бол одоо төр засаг өөрөө зохион байгуулж хийх учраас учир зүггүй бусад хуулиуд шиг тэрийг зөрчөөд, энийг зөрчихөд тийм хариуцлага хүлээнэ гэдэг юм нь бол харьцангуй яг энэ хуульд оруулах шаардлагагүй гэж үзээд үлдчихсэн. Таны түрүүний хэлдгээр бол 4.9 дэх заалтаар ерөнхийдөө Засгийн газар өөрөө хэрэгжилтэд нь хяналт тавьж ажиллах энэ юугаараа бол зохицуулагдаж байгаа. Дээрээс нь Засгийн газрын тогтоолоор энэ асуудлуудыг зохицуулж байхад бол эргээд бас хяналт тавих энэ юмнуудыг бол нэлээн зохицуулаад явчих бололцоо байгаа гэж ингэж харж байгаа юм. Хэрвээ гишүүд үзээд зайлшгүй санкцийн асуудлаа оруулъя гэх юм бол энэ дээр шинэ зүйл тавиад санкцийнхаа оруулчих бололцоо тэртээ тэргүй байгаа гэдгийг бас хэлэхийг хүсч байна. Ер нь бол хуулиа цомхон, ерөөсөө манай хаягжуулалтыг яаж зохицуулах вэ гэдэг эрх зүйн зохицуулалт огт  байхгүй байсан учраас хуулиа цомхон ингээд гаргачихъя. Яг хуулийн хэрэгжилт дээр тавьж байгаа засгийн хэмжээнд энэ асуудлуудаа нэлээн яриад шийдээд яваад байх мобильный бололцоотой ажиллая. Таны түрүүний хэлдэг шиг машины дугаартай адилхан байнга солигдсон барьсан тийм юм руу оруулахгүйгээр яг тэр олон улсын стандартаар нь нэг удаа хийгээд явчих энэ хэмжээний зохицуулалтыг хийгээд явчих бололцоотой гэж ингэж үзэж байна.

С.Баярцогт: - За Л.Цог гишүүн.

Л.Цог: - Тэгэхээр 3 зүйл байна. Энэ төслийг харах юм бол хууль чинь харилцааг зохицуулж байгаа шүү дээ гол нь, харилцаа гэдэг үгээ гээсэн байх юм. Эрх зүйн үндэс бүрдүүлэхэд гол зорилго нь энийг бас зүгээр ингээд хийв үү, бодох ёстой юм уу гэж бодож байна. Би бол харилцаа гэдгээрээ байх нь зөв гэж бодож байна. Хууль утгаараа тэр зорилт дээр. Хоёрдугаарт, тэр хариуцлагын тухай асуудал байхгүй бол хууль биш болчихно шүү дээ энэ чинь. Тэр бодож хийх ёстой, үгүй бол тогтоол байж болно. Аль нэгийг нь шийдэх ёстой болов уу гэж би ингэж бодож асууя. Гуравдугаарт, энэ чинь нөгөө төрийн нууцаас гаргах асуудал яриад нэг уначихаад дахиж орж ирээд байгаа шүү дээ. Энийг хэрвээ, тэрэнтэй холбоотой юм байна уу, үгүй юу бас хүйн холбоотой юм байна уу гэж асуугаад байгаа юм. Тэрийг батлахгүй хаячихвал энд бас унахаар заалт биш байх гэж бодож байна. 

Ч.Сайханбилэг: - 3 асуултын хувьд хуулийн зорилт дотроо энэ харилцаа гэсэн санаа, зохицуулалтуудаа хийх саналыг авч болох байхаа. Санкци ч гэсэн түрүүн байр сууриа илэрхийлчихсэн. Үнэхээр бид нар энийг зохицуулах шаардлагатай гэх юм бол хуулийнхаа төсөлд эхний хэлэлцүүлгийн явцад бол хийж болно. Тогтоол дээр байгаа зарим заалтууд юмнуудаа хууль руугаа шилжүүлчих энэ бололцоо байгаа гэж харж байгаа юм. Гуравдугаар асуудлын хувьд үнэхээр нууцтай холбоотой, яагаад гэхээр зэрэг энэ бид нар чинь бүх газрын зургаа бүгдийг нь төрийн нууц гээд энэ хаягжуулалт бол үндсэндээ газрын зураг дээр газар зүйн өгөгдлийн энэ систем дээрээ үндэслэж явагдах ёстой шүү дээ. Тийм учраас үнэхээр Төрийн нууцын хууль батлагдах хэрэгтэй. Төрийн нууцын хуулиас энэ газар зүйн иргэний зориулалттай зургуудаа салгаж байгаагийн бас нэг ач холбогдол юм уу, эсвэл зорилго нь өөрөө энэ хуулиараа илэрч байгаа юм. Энэ чинь өөрөө түрүүн хэлээд байгаа шүү дээ. Бүтээн байгуулалт, бусад бүх юм дээр л үнэхээр газар зураг хэрэг болоод байгаа юм. Тийм учраас энэ хоёр газрын зургаа өчигдөр бол ялгаад 2 салгаад, энэ нь батлах хамгаалахын зориулалттай, энэ нь иргэний зориулалттай бид нарын нууцаас гаргах гээд юмны зураг нь юм гээд ингээд үзүүлэхэд мэргэжлийн байгууллагууд авчирч үзүүлсэн л дээ бүлгийн хуралдаан дээр. Би бас Шударга ёс эвслийн бүлгийн хуралдаан дээр орж танилцуулъя гээд цаг олдоогүй. Яг ингээд байхад шууд ялгаа, ач холбогдол нь харагдаж байгаа юм. Тийм учраас энэ 2 хоорондоо холбоотой гэдгийг хэлэхийг хүсч байна, баярлалаа.

С.Баярцогт: - За гишүүд асуулт асууж дууслаа. Санал хэлэх гишүүд байна уу? Д.Лүндээжанцан, Ц.Оюунбаатар, Л.Цог гишүүн. Д.Лүндээжанцан гишүүн.

Д.Лүндээжанцан: - Би түрүүн асуултынхаа явцад нэлээн хэдэн санаагаа бас хэлчихсэн. Тэгэхээр давхардуулахгүй ганц нэг юмыг хэлье. Энэ нэр томъёоны хувьд бол нэгдүгээр хэлэлцүүлэг дээр ярина, дахин давтагдашгүй гэдэг үг байдаг. Давхардахгүй байх тийм үү, дахин давтагдашгүй байх хоёр чинь ялгаатай асуудал шүү дээ. Дээр нь бол бас журам, тогтоолоор нэлээн юм зохицуулна гээд байна. Тэрүүгээр зохицуулагдах байх. Болж өгвөл хуулиараа бас нэг өгүүлбэр оруулчихмаар байгаа юм. Тухайлбал, нэг том хашаатай айл жирийн. Тэгэхээр хашаа дотроо 4 юм уу, 10 хуваагдаад 10 айлын байшин сав ингээд хашаатай, газартай болж байна л даа. Тэгэхээр 1, 2, 3 гээд ингээд тоо код өгөөд ингээд ZIP код өгөөд ингээд явж байтал тэр  дунд нь шинэ байшин баригдах ч юм уу тийм үү, нэг хашаа олон жижиг хашаа болоод хувирчихдаг ч юм уу, тэгэхээр нь нөгөөдөх чинь эцэст нь хүрээд дахиж эргээд ирэх болно шүү дээ гэх мэтчилэнгээр энийг яаж зохицуулах вэ? Ард түмэнд, иргэдэд хамгийн ойрхон ойлгомжтой байхыг л шуудан, холбоо бусад бүр зүйлээрээ ойрхон байхын тулд энэ хаягжуулалтын асуудал яригддаг учраас энийг хүртэл сайн бодож зохицуулж өгмөөр байгаа юм. Ерөнхийдөө зарчмууд байгаа болохоос биш, нарийн зохицуулалт бараг байхгүй. Зарчмууд нь байж байна. Миний түрүүний хэлдэг би бол том нууцын зэрэглэлд байгаа юмыг ил болгох гээд байх асуудал яриагүй шүү дээ. Ерөөсөө хөдөө явж байхад энэ сая 500 мянган километр газар нутаг Улаанбаатараас эхлээд хот дотроо төөрнө, хотоос гараад бүр төөрнө. Ерөөсөө хаашаа ч нэг ам руу явахад л заавал төөрөөд байна. Тэгэхээр тэрэнд нууц гээд байх юм байхгүй. Ийшээ явахад олон замуудыг нь заачихсан, ийшээ Хурганы аж ахуй, ийшээ Баянцогт, ийшээгээ хуучин Баянцогт ер нь хэдхэн юмнуудыг чинь заагаад хэдэн километр гэдэг ийм хаягийн юм дээр бол газрын зурагнуудыг нууцаас гаргах тийм юманд хүрэхээргүйгээр шийдэх асуудал юм. Ерөөсөө энэ хөдөө явж байгаа хүн болгон явж аюул осол, янз бүрийн юманд орж байгаа хүмүүс төөрснөөс л голцуу болдог. Энэ салхи шуургатай хаврын цагт манайхан маш их төөрч юм болж байна шүү дээ. Тэгэхээр энд бол хаягийн бүртгэл, замын хаягжилт, энэ хаягийн тухай хууль л юм бол замын хаягийн асуудал бол маш чухал байна. Энийг л анхаарч өгөөч гэж би ажлын хэсгийнхэнд хэлээд байна шүү дээ.  Манай энэ харьяа Засгийн газрын агентлаг энэ хаягийн бүртгэл дээр юу дутаагүй, ганцхан мөнгөн дээрээ суучихдаг байхгүй юу. Санаачилга, мөнгө хоёр. Мөнгийг нь шийдчихсэн бол бас чухал асуудал бол энэ зун гэхэд л газар сайгүй монгол орон даяараа замын хаягийг шийдчихэд л бас том юм болно гэж. Тэрүүгээр явж байгаа машин, бензин шатахуун, дугуйны элэгдэл хорогдол, цаг хугацаа асар их юм хэмнэх байхгүй юу. Эдийн засгийн тооцоог нь гаргаад ирвэл овоо юм гарна даа, төөрөлтөөс болж байгаа. Яах вэ, бололцоотой хүмүүс машин дотроо нөгөө юмаа, GPS гэдэг юмаа тавиад  яваад байгаа учраас гайгүй. Ихэнх нь тийм юм байхгүй шүү дээ. Энэ дээр анхаарч өгмөөр байна гэсэн ийм саналтай байна. Би хэлэлцэхийг нь дэмжиж байгаа шүү дээ.

С.Баярцогт: - За Ц.Оюунбаатар гишүүн.

Ц.Оюунбаатар: - За баярлалаа. Энэ чухал асуудал. Монгол Улс бас дэлхийн олон нийтэд ч, монголынхоо иргэдэд ч гэсэн үнэхээр аялал жуулчлалын түвшинд хүрсэн хэмжээнд байх шаардлагатай. Энэний өмнө талд танилцуулга дээр туссан байна л даа. Үл хөдлөх хөрөнгийн бүртгэлийн  асуудлыг цэгцэлж авахгүйгээр энэ ажил явахгүй. Энийг зайлшгүй хуулийн төсөл хэлэлцэх асуудал дээр анхаарахгүй бол үл хөдлөх хөрөнгийн бүртгэл дээр зарим хөнгөлөлт эсвэл компаничилсан үйл ажиллагаа явуулж энэ өмчийг эзэнтэй болгохгүй бол хаягжуулалт маань нөгөө алаг цоог хийгддэг өнөөгийн нөхцөл байдал бий болно. Энэ их олон шалтгаан байгаа юм л даа. 10, 20 жил хуучин бид нар ийм байгаагүй. Хүнээс худалдаж авсан юм байдаг, эсвэл барилгын суурин дээр байшин барьчихсан байдаг, бичиг баримт нь ерөөсөө бүрддэггүй, 10, 20 жил хүний өмчлөлд яваад ирчихсэн. Иймэрхүү асуудлыг нэр мөр шийдэх юмыг анхаарах шаардлагатай. Энэний цаана нөгөө төрийн албан хаагчдын хөрөнгө орлогын мэдүүлгийн асуудал ч байх юм уу, иргэний өмчийн маргааны асуудал ч байх юм уу? Тэгээд аялал жуулчлалын энэ хүрээнд нэлээн өргөн асуудлуудыг авч шийдэх, ярилцах шаардлага тулгарч байгаа гэдгийг ажлын хэсэг анхаараасай. Энэ бол улсын хэмжээнд мөрдөгдөх ийм хууль юм байна. Ер нь хуулиа бас арай амьдрах чадварыг нь хараад Засаг дарга нарыг үүрэгжүүлэх ёстой байх гэж бодож байна. Санкцийн асуудлуудыг зохих түвшиндээ яахгүй бол нөгөө хууль биш журмууд маань эргээд шүүмжлэгддэг Засгийн газар баахан журам боловсруулах эсвэл агентлаг дээр нь баахан журам боловсруулах асуудлыг ярьдаг. Энэ эргээд нөгөө хүний эрхийг хязгаарласан, зөрчсөн олон нөгөө гох дэгээний асуудлууд үүсдэг учраас энэ асуудал дээр бодолцоосой. Зохих хэмжээний бас хавтгайруулахгүй санкци байхгүй бол манай төрийн түшээд маань нэг хэсэг нь ажлын туршлагагүй, нэг хэсэг нь хэнэггүй ийм байдлаасаа болоод чухал хууль, дүрэм маань хэрэгжихэд хүндрэл учирна. Ийм учраас ажлын хэсэг дээр нэлээн нухах, ажиллах шаардлага бий. Үнэхээр Д.Лүндээ гишүүний хэлээд байгаагаар зам харилцаагаа бас энүүгээр цэгцлээд авчих юм бол бид их том ахиц гарна. Мэдээж Мянганы зам гээд олон замууд баригдахаар Д.Лүндээ гишүүн төөрөөд байх нь гайгүй байх, гэхдээ цаашдаа бодох асуудлууд бий. Зам харилцааны асуудал дээр ч гэсэн, аялал жуулчлалын зүйлийг анхаарах ийм саналтай байна. Ажлын хэсэг дээр нэлээн ажиллах шаардлагатай хууль юм байна гэсэн ойлголттой байгаагаа бас илэрхийлье баярлалаа. 

С.Баярцогт: - За Ц.Оюунбаатар гишүүнд баярлалаа. Л.Цог гишүүн.

Л.Цог: - Би товчхон хэлье асуудал давхцаж байгаа учраас түрүүн Ч.Сайханбилэг гишүүнээс сонссон тухай нууцын зэрэглэлээс гаргах хуультай холбоотой учраас энийгээ сайн бодолцож аль талдаа ойлгуулахгүй бол тэр хууль гарах юм бол энд бас хасагдах барих, зохицуулах, хориглох юм байх юм байна шүү дээ. Энийгээ л анхаараасай гэж бодож байна. Асуудлыг бол дэмжиж байгаа тун чухал, хэддүгээр зуун билээ бодохгүй бол болохгүй шүү дээ. Гадна, дотны хүмүүс ирэхээр бид нар зовдог шүү дээ. Гэрээ зааж өгч чадахгүй болно. Өөрсдөө явахаараа төөрнө, түрүүн зөв хэллээ шүү дээ, хотдоо төдийгүй хөдөө гараад төөрдөг зовлонтой байгаа учраас энэнээс салах цаг болсон гэж ингэж бодож байгаа юм. Дэмжиж байгаа.

С.Баярцогт: - За Ч.Сайханбилэг гишүүн

Ч.Сайханбилэг: - Гишүүдийн гаргасан саналуудыг ойлгож байна. Тэгээд ерөнхийдөө бол энэ хэсэг хуулийг хэлэлцэх явцдаа энэ санкцийн асуудлыг, хуулийн зохицуулж байгаа харилцааны асуудал, тодорхой Засаг даргын нарыг ч юм уу, албан тушаалтныг үүрэгжүүлэх асуудал, замын тэмдэглэгээ зам холбоотой энэ юмнуудыг тодорхой заалтуудыг тусгачих бололцоотой гэж харж байгаа юм. Нэмэлт мэдээлэл хэлэхэд яг Д.Лүндээжанцан гишүүний асууж байгаа шиг одоо ингээд гудамж байхад дундаа гудамжныхаа хаашаа харсан хаалганаас эхэлж дугаарлах юм, байшингаа яаж дугаарлах юм, тухайн байшин алга болоод шинэ байшин барихад яаж шинэ дугаарлалт өгөх юм, дунд нь жишээлбэл шинэ байшин гараад ирвэл, эсвэл нэг байшин алга болчихоод дугаарлалтаа яаж явах уу гээд энэ бүх амьдрал дээр гардаг харилцаануудыг бүгдийг нь бодсон. Ийм нэгдсэн систем бол бэлэн болчихсон байгаа юм. Үл хөдлөх хөрөнгөтэй холбоотой асуудал дээр болохоор 1, 2 давхар хашаатай ганц объекттой байлаа гэхэд тэр нь өөрөө 4 өөр байгууллага дээр 4 янзын бүртгэлтэй байдаг. Энэ хууль гарснаар 4 янзын бүртгэлүүд өөрсдөө бүгд нэг бүртгэлтэй болоод тухайн үндсэн бүртгэлээсээ тухайн байгууллагууд хэрэгтэй мэдээллээ аваад, өөрийнхөө систем рүү хүргүүлчихдэг, хэрэглэчихдэг ийм тогтолцоо бүрдэж байгаа нь энэ хуулийн гол ач холбогдол оршиж байгаа гэдгийг гишүүддээ хэлэхийг хүсч байгаа юм. 

С.Баярцогт: - За Ч.Сайханбилэг сайдад баярлалаа. Гишүүдийн хуулийн төсөлтэй холбогдуулан санал хэлж дууслаа. Одоо санал хураалтаа явуулъя. Хаягжуулалтын тухай, Нийслэлийн эрх зүйн байдлын тухай хуульд өөрчлөлт оруулах тухай хуулийн төслүүдийг чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжиж байгаа гишүүд гараа өргөнө үү.

13-аас 13.

За дэмжигдэж байна. Нэгдсэн хуралдаанд дүгнэлтийг Д.Лүндээжанцан гишүүн уншчих уу? Энэ хуулийн хэлэлцүүлэгтэй холбогдуулаад гишүүд асуулт асууж, санал хэлэх явцдаа бол ажлын хэсэг гаргаад ажиллах нь зүйтэй гэсэн саналыг хэлж байсан. Хэдийгээр 5 зүйлтэй жижигхэн хууль ч гэсэн зохицуулах харилцаа нь бол маш их ач холбогдолтой чухал харилцаа байгаа. Тэгээд ажлын хэсгийг Дэгийн хуулийн дагуу нэг гишүүнийг санал болгож, ажлын хэсгийн ахлагчаар томилоод, ажлын хэсгийн ахлагч нь бол гишүүдээ бүрэлдүүлдэг ийм Дэгийн хуультай болсон. Би бол ажлын хэсгийн ахлагчаар Ц.Оюунбаатар гишүүн юм уу, Д.Лүндээжанцан гишүүний нэгийг, Ц.Оюунбаатар гишүүнийг ажлын хэсгийн ахлагчаар би санал оруулж байна. Энэ саналыг дэмжиж байгаа гишүүд гараа өргөнө үү?

13-аас 12.

За Ц.Оюунбаатар гишүүн ажлын хэсгийн ахлагч боллоо. Тэгэхээр ажлын хэсэгт орох гишүүдээ Байнгын хорооноосоо цуглуулаад, Байнгын хорооны даргын захирамж бол гаргуулах хэрэгтэй. Ингээд Ч.Сайханбилэг сайд болон бусад Засгийн газрын байгууллагын ажлын хэсгийн гишүүдтэй нэгдэж хамтарч ажиллаарай, маш их чухал харилцааг зохицуулах ийм зүйл байгаа. Энэ дотроосоо тэр гуравдугаар зүйл дээр гол харилцааны замаа бол бүлэг дотроо хаячихсан байгаа юм. Тэгсэн мөртлөө дотор нь зохицуулах зүйл дотроо зам бол яваад байгаа юм. Тэгэхээр Улсын төсвийн хөрөнгөөр санхүүжүүлэх гол юм бол замын хаягжуулалт болно шүү дээ. Тэгэхээр замтай холбоотой хэсгээ бол тусад нь гаргах хэрэгтэй. Үнэхээр Д.Лүндээжанцан даргын хэлээд байсан шиг хаягнуудыг нь тавихгүй бол хүмүүс маш их төөрч байгаа. 

Зөвхөн Цэцээ гүний орой дээр гарсан хүн Төрхурахаас гараад буухдаа Манзушир руу буучихаж байгаа байхгүй юу. Тэгээд машин тэрэг нь байхгүй, тэр нь нөгөө Америк хүн нас барсан явдал чинь төөрснөөс болсон юм байна лээ шүү дээ. Тэгээд Цэцээ гүний орой дээр ийшээ явбал Манзушир, ийшээ явбал Төрхурах, ийшээ явбал Цэцээ гүн гээд заачихсан ийм юмнууд байгаа. Энэ нь өөрөө амьдралд маш их чухал хэрэг болоод байгаа ийм зүйлүүд байгаа. Д.Лүндээжанцан гишүүн ч гэсэн ажлын хэсэгт орж идэвхтэй энэ дээр сайн ажиллаарай гэж хэлмээр байна. Ингээд 2 дахь асуудлаа хэлэлцэж дууслаа. Зарлалын чанартай зүйл байна. Өнөөдөр 14 цагаас Төрийн ордны “Б” танхимд манай Хууль зүйн байнгын хороо, Авлигатай тэмцэх газар, Нэгдсэн Үндэстний Байгууллагын Хөгжлийн хөтөлбөрөөс хамтран зохион байгуулж байгаа “Нэгдсэн Үндэстний Байгууллагын Авлигын эсрэг конвенцийн хэрэгжилт Монголд” гэсэн сэдвээр хэлэлцүүлэгтэй тул Улсын Их Хурлын гишүүдийг өргөнөөр оролцохыг урьж байна. Энэ манай Байнгын хороо зохион байгуулж байгаа учраас манай Байнгын хорооны гишүүд идэвхтэй сайн оролцоорой. Их Хурлын дарга оролцож бас үг хэлэх ёстой. Р.Бурмаа гишүүн манай Байнгын хорооноос зохион байгуулж байгаа. Хууль зүйн байнгын хорооны энэ өдрийн хуралдаанаар хэлэлцэх асуудал дууссан тул Байнгын хорооны хуралдаан хаасныг мэдэгдье.


Хуралдаан 10 цаг 20 минутад өндөрлөв.

Соронзон хальснаас буулгасан:
ХУРАЛДААНЫ ТЭМДЭГЛЭЛ

ХӨТЛӨГЧ

